
Chayavimshatih

છાયાવિંશતિઃ 

Document Information

Text title : Chayavimshatih

File name : ChAyAviMshatiH.itx

Category : devii, devI, viMshati

Location : doc_devii

Proofread by : Mohan Chettoor

Description/comments : From Stotras Samahara Part 2 (ed. K.Raghavan Pillai)

Latest update : September 4, 2022

Send corrections to : sanskrit@cheerful.com

This text is prepared by volunteers and is to be used for personal study and research. The

file is not to be copied or reposted without permission, for promotion of any website or

individuals or for commercial purpose.

Please help to maintain respect for volunteer spirit.

Please note that proofreading is done using Devanagari version and other language/scripts

are generated using sanscript.

September 4, 2022

sanskritdocuments.org



Chayavimshatih

છાયાવિંશતિઃ 

ગુરૂણાં વિદ્યાસૌ સ્ફુરિતકરુણોદન્વદુદિત-
પ્રભાવેન્દુજ્યોત્સ્ના હૃદયકુમુદોદ્ભેદનપટુઃ  ।

યયા સૂક્તિસ્રોતઃસ્રવદમૃતયા ધ્વસ્તતમસા
પ્રકાશ્યન્તે સર્વા અપિ સપદિ શાસ્ત્રાર્થકકુભઃ॥ ૧॥

અનીશામીશાનીં  વદતિ નિરયાણાં પ્રશમદો
ગુરુઃ કલ્યાણીં  યામથ ચ સકલાં પૂર્વપરગામ્ ।

સિતા પીતા રાગોજ્જ્વલિતતનુરુદ્ધારસહિતા
વિચિત્રા પ્રોક્તા સા મનસિ રમતાં મે ભગવતી॥ ૨॥

મનોવાગ્દુઃસ્પર્શે મુરરિપુવિધાત્રોરપિ તવ
સ્વરૂપે જાત્યન્ધઃ કથમિવ કરોમિ સ્તુતિમહમ્ ।

દિશો લક્ષીકૃત્ય પ્રહિત ઇવ બાણોઽયમથવા
મદીયો વાગ્બન્ધસ્ત્વયિ પતતિ સર્વાત્મવપુષિ॥ ૩॥

શિવં ગુર્વાત્માનં ગુરુમપિ શિવાત્માનમસકૃત્
પ્રણમ્યાન્તર્ભક્ત્યા સ્રજમિવ તદાજ્ઞાં ચ શિરસા ।

દૃશાવાનન્દાસ્રૈઃ કુસુમનિકરૈરઞ્જલિપુટં
પ્રપૂર્યાન્તઃપ્રેમ્ણા પ્રણતવરદાં નૌમિ ભવતીમ્॥ ૪॥

રસાર્દ્રા વા કામં રસવિરહિતા વા સ્તુતિરસા-
વસાધ્વી સાધ્વી વા ન ખલુ ગુણદોષૌ ભવતુ નઃ ।

યથાત્માનં દૃષ્ટિર્મુકુરપતિતા પશ્યતિ તથા
ગિરં ત્વાં ગીર્ભિસ્ત્વં   યન્મુખગતા સ્તૌષિ વરદે॥ ૫॥ (મમમુખગતા)

સમુદ્ભૂતા ચોચ્ચૈઃસ્થિતિમુપગતાત્ કેશવપદાત્
સ્થિતા ગૌરીશેન સ્વપદપરિપૂજાહિતમુદા ।

શુચિશ્રીમત્તીર્થા શિવગુરુગિરિપ્રાપ્તમહિમા
સ્વરૂપં તે વિદ્યા મમ ભજતુ ગઙ્ગેવ  જલધિમ્॥ ૬॥

અયં તેજોવર્ણઃ કવિભિરુદિતો વાગ્ભવ ઇતિ
સ્ફુરદ્બિન્દુદ્ભેદસ્ત્રિગુણતનુરાધારવિતતઃ ।

સમુદ્બુદ્ધો યસ્ય વ્રજતિ સહસા બ્રહ્મ સદનં
સ યોગી ચોદ્બુદ્ધો વ્રજતિ સહસા બ્રહ્મસદનમ્॥ ૭॥

વિદુર્બ્રાહ્મીં  કેચિત્ કિલ વિષમભિન્નાં તદિતરે
તથાપ્યેકા સા તે તનુરિતિ વયં નિશ્ચિનુમહે ।

પ્રભેદો વાગ્વાણી વચ ઇતિ સમાખ્યાસુ બહુધા
સ્વયંવાચ્યે શબ્દે ન ભવતિ પુનઃ કાચન ભિદા॥ ૮॥

દ્વિતીયઃ કામાત્મા સ્ફુરતિ તવ લીનો હૃદિ સદા
સ બિન્દુઃ સન્નાદો ભગવતિ મુદાં બીજમિવ યઃ ।

સ્મિતે યસ્મિન્ ક્ષુભ્યત્યખિલમપિ ચન્દ્રોદયગળ-
ન્મહામ્ભોધિપ્રખ્યં ભવનમબલાં કિં  પુનરમૂમ્॥ ૯॥

મનોરમ્યઃ સૌમ્યઃ પ્રશમિતતમો યેન શિરસિ
સ્મૃતો બીજાત્મા તે ભગવતિ મુદાં બીજમિવ યઃ ।

વચોવીચીવેગોદ્ધતિવિધુતવિધ્વસ્તગરિમ
ક્ષિપેત્ ક્ષિપ્રં વાદિપ્લવકુલમસાવમ્બુધિરિવ॥ ૧૦॥

સ્વમૂર્ધ્નિ  ધ્યાતાયાસ્તવ ધવલપીઠાબ્જગદિતા
સુધામ્ભોવૃષ્ટિર્યા સ્ફુટપુળકસસ્યાઙ્કુરસુહૃત્  ।

પુનઃ સૂક્તિચ્છદ્મા શ્રુતિચુળુકપેયા મુખશશિ-
પ્રણાળીવાન્તા સા સરિદિવ સરીસર્તિ  સરસા॥ ૧૧॥

પ્રમોદેન્દુક્લિન્નં નયનશશિકાન્તાત્સમુદિતં
યદમ્ભસ્ત્વદ્રૂપં સ્મૃતિમયસુખાસ્વાદસુખિનઃ ।

ન તદ્ બાષ્પં મન્યે સમુપનતલક્ષ્મીકરપુટ-
ત્રિલોકીરાજ્યાપ્તે રુચિતમભિષેકામ્બુ ગળતિ॥ ૧૨॥

ચિદાત્મા તે વિદ્યુત્કણરુચિરણોરપ્યણુતરો
નિરીક્ષ્યો યો બિન્દુઃ ક્ષણમપિ દૃશા સૂક્ષ્મતરયા ।

સશૈલાબ્ધિદ્વીપં સકલમપિ સ બ્રહ્મસદનં
તદન્તઃસંલીનં તત ઉદિતમત્યદ્ભુતમિદમ્॥ ૧૩॥

અજપ્તા જપ્તા વા સ્વયમતિમહાન્તોઽતિલઘવઃ

સકીલા નિષ્કીલા ગુરુભિરુપદિષ્ટા અપિ ન વા ।
પ્રસન્નાયાં દેવિ ત્વયિ સકલતન્ત્રાશ્ચ ફલદા-
સ્તરુર્મૂલે સિક્તઃ ફલતિ ખલુ શાખાશતમયઃ॥ ૧૪॥

યશોવશ્યૈશ્વર્યદ્રવિણકવિતાદ્યૈહિકફલં
લઘુ પ્રાપ્તું યસ્ત્વાં ભજતિ પરમાનન્દફલદામ્ ।

સુમેરું માષાર્ઘં સુરભિમપિ તક્રં સુરતરું
સુજીર્ણં કૌપીનં સુજળમતિરભ્યર્થયતિ સઃ॥ ૧૫॥

તવ ધ્યાત્વા મૂર્તિં  જતુરસજપાપુષ્પસદૃશીં
નરસ્તસ્યાં યો નિક્ષિપતિ કુસુમાન્યર્ચનવિધૌ ।

ધ્રુવં તૈરેવાશુ સ્મરવિશિખભૂતૈઃ સ્વહૃદયે
વિલાસિન્યો વિદ્ધા વિદધતિ તદઙ્કે વિલુઠનમ્॥ ૧૬॥

નૃમુણ્ડૈરાબદ્ધાં સ્રજમુરસિજાભોગલુઠિતાં
દધાનામારક્તાંશુકકિસલયાં કિંશુકનિભામ્   ।

ચતુર્બાહુ ચન્દ્રાવયવસુમનશ્શેખરજટાં
પ્રણૌમિ ત્વાં પ્રેતાસનમુપગતાં ભૈરવવધૂમ્॥ ૧૭॥

શિરશ્ચન્દ્રચ્છાયાપ્રસરપુનરુક્તસ્મિતરુચિં
વપુર્લક્ષ્મીલબ્ધાધિકસિતમહાર્ઘામ્બરધરામ્ ।

વરોદ્યુક્તાં સાક્ષસ્રજમભયદાં પુસ્તકધરાં
સકૃદ્ યસ્ત્વાં ભક્ત્યા પ્રણમતિ નમામ્યમ્બ તમહમ્॥ ૧૮॥

યજન્તે યેઽષ્ટાભિર્દિનમનુ   વિધાનેન સુભગા
ભગાદ્યાભિસ્તાભિર્ભગવતિ શિવે ત્વાં પરિવૃતામ્ ।

ક્ષમાભૃતિરૂપાતિદ્યુતિમતિધૃતિશ્રીસુભગતા-
પરીતાઃ પૂજ્યન્તે સ્વયમનુ જનૈસ્તે સુકૃતિનઃ ॥ ૧૯॥

યથોક્તં યૈરિષ્ટો વિધિવિરચિતાષ્ટાષ્ટકભિદા
ગણો માતૄણાં તે ગહનમહિમા ભૈરવસખઃ ।

સ્ફુરદ્વિદ્યાદીપદ્યુતિવિતતિસન્દર્શિતપદાઃ 
પ્રયાન્તિ ત્વત્સ્થાનં પુનરપુનરાવર્તનમમી॥ ૨૦॥

યથૈકશ્ચૈકસ્થઃ સ્વયમપિહિતાત્મા દિનકરો
વિભાતિ છાયાવાન્ બહુષુ જલકુમ્ભેષુ બહુવત્ ।

તથૈવૈકા બહ્વી સ્ફુરતિ શબરીશૌરિતનયા-

રમાવાણીકાળીરતિધૃતિધરણ્યાદિતનુભિઃ॥ ૨૧॥
નરાત્મા નારીત્વે તરુરપિ લતાત્વે તવ મૃગો
મૃગીત્વે લક્ષ્મીત્વે હરિરપિ શચીત્વે શતમખઃ ।

ઉમાત્વે રુદ્રાત્મેત્યથ તદનુરૂપાકૃતિરસૌ
શિવઃ સર્વત્રાપિ સ્વયમનુચરત્યમ્બ ભવતીમ્॥ ૨૨॥

સ્ત્રિયો યાસ્ત્રૈલોક્યે વિદધતિ ચ યા સંસૃતિરસં
વિના યાભિઃ સૃષ્ટિઃ ક્વચિદપિ ન કાચિત્ પ્રસરતિ ।

વિના યાભિર્મુદ્યત્યપિ જયતિ યાભિર્મનસિજઃ
સમસ્તાભ્યસ્તાભ્યો ભગવતિ તનૂભ્યસ્તવ નમઃ॥ ૨૩॥

શિવે વિદ્યે દેવિ ત્રિભુવનજનન્યમ્બ શબરિ
ક્રિયે શ્રદ્ધે મેધે સતિ ગિરિસુતે વાણિ પરમે ।

મહામાયે નિત્યે મધુમતિ મહાભૈરવિ રમે ।
ભવાનિ શ્રીઃ શક્તે ભગવતિ નમસ્તેઽહમકૃષિ ॥ ૨૪॥

શ્રિયં પૃષ્ઠે કૃત્વા  હૃદિ તવ પદામ્ભોજયુગળીં
વયં વાણીપુષ્પૈઃ સ્રજમરચયામ સ્તુતિમયીમ્ ।

સ્વયં ગૃહ્ણીષ્વૈનાં શરણમનુગૃહ્ણાતુ ભવતી
ત્વદીયા ભૂયાસ્મ ત્વયિ ભવતુ ભક્તિઃ સ્થિરતરા॥ ૨૫॥

સદા સૂક્તિધ્યાનામૃતરસનિષેકોત્થપુળક-
પ્રરોહાઃ સ્વાન્તે ત્વત્પદકિસલયં દેવિ દધતિ ।

સ્ફુરન્ત્યેવાભીષ્ટાશ્ચુલુકપુટિકાકોમલપુટ-
સ્ફુરત્પૂજાપુષ્પાન્વયસમુદિતા ભક્તિલલિતાઃ॥ ૨૬॥

(This stotra is in praise of Devi, describing her in several aspects.

The title of the stotra denotes the fact that though

Goddess is praised in different forms as ramA, vANI,

kAlI etc, She is one and the same, just like the same

sun is reflected in different forms in different waters.)

ઇતિ છાયાવિંશતિઃ   સમાપ્તા ।
Proofread by Mohan Chettoor

